
IL-ĦDAX-IL PARLAMENT

KUMITAT MAGĦŻUL TAL-KAMRA

(RI-KODIFIKAZZJONI U KONSOLIDAZZJONI TA’ LIĠIJIET)

Laqgħa Nru. 14
It-Tlieta, 8 ta’ Frar, 2011
Il-Kumitat iltaqa' fil-Palazz, il-Belt Valletta, fis-18:50 p.m.

MINUTI 

Il-Minuti tal-Laqgħa Nru 13 li saret it-Tlieta l-1 ta’ Frar 2011, ġew konfermati.

THE CHAIRMAN (Onor. Franco Debono):  Hawn permess sabiex cameraman tan-Net TV u fotografu ta’ In-Nazzjon jkunu jistgħu jieħdu filmati u ritratti tal-ewwel parti tal-laqgħa?  (Onor. Membri:  Iva)

Il-permess ingħata.
Konsolidazzjoni 

tal-Press Laws
THE CHAIRMAN: Sinjuri nirringrazzjakom talli għoġobkom tilqgħu l-istedina ta’ dan il-kumitat.  

L-iskop ta’ dan il-Kumitat Magħżul huwa li jeżamina l-liġijiet ta’ Malta kollha u naraw x’hemm liġijiet li llum huma outdated.  Per eżempju fl-aħħar laqgħa li kellna, iddiskutejna liġijiet ta’ natura elettorali, u li forsi jistgħu jiġu amalgamati f’liġi waħda u b’hekk ma jkunx hemm ħafna cross references u ġieli forsi ħafna kontradizzjonijiet ukoll. U allura qed nagħmlu proċess ta’ konsolidazzjoni u kodifikazzjoni.  

Qed nagħmlu proċess ta’ kodifikazzjoni tal-liġijiet amministrattivi, u allura qed nibnu kodiċi li qatt ma kellna.  Fil-liġijiet ta’ Malta nsibu l-Kodiċi Kriminali, il-Kodiċi Ċivili u l-Kodiċi ta’ Organizzazzjoni u Proċedura Ċivili.  Però Kodiċi Amministrattiv qatt ma kellna.  U allura qed nibnu dan il-Kodiċi Amministrattiv għax inħossu li jkun għaqli li jkollna dan.  U tenut kont, kif qal l-Onor. Herrera, hemm Tribunal Amministrattiv li jaħdem il-qorti.  

Jiġifieri l-proċess ta’ dan il-kumitat huwa li jikkonsolida u jikkodifika l-liġijiet.  Però m’aħniex nieqfu biss billi nneħħu liġijiet li huma antiki jew namalgawhom ma’ liġijiet oħra, imma as we go along, naraw x’riformi nistgħu nissuġġerixxu għal-liġijiet li nkunu qegħdin neżaminaw.  Aħna bħala kumitat, inkunu nistgħu nagħmlu rapporti.  Jiġifieri mbagħad ma nkunux aħna li niddeċiedu jekk fil-fatt dawn jidħlux fis-seħħ.  

B’dan il-mod xtaqt nintroduċikom għax-xogħol ta’ dan il-kumitat biex anke intom forsi fl-indirizz u fis-sottomissjonijiet li se tagħmlu lill-kumitat tkunu tistgħu tinkwadraw u tifhmu aħjar aħna x’nixtiequ minn għandkom.  

ONOR. JOSÈ HERRERA:  Fir-remit ta’ dan il-kumitat hemm ukoll inkluż li aħna nistgħu nagħtu pariri lill-plenarja x’tip ta’ leġislazzjoni tista’ issir.  L-iskop huwa illi iktar milli ngħidulkom x’naħsbu aħna, nixtiequ wkoll li jkollna l-ideat tagħkom.  Jekk nagħmlu dan il-kodiċi li tikkonċerna l-istampa, x’taħsbu li hemm bżonn li jiġi nkluż, u jekk taħsbux li hemm xi aspetti li intom ma taqblux magħhom u li jidhrilkom li għandhom jiġu mneħħija.  Għalhekk ġibnikom hawnhekk.  Jekk ikun hemm bżonn, nerġgħu niltaqgħu.  

THE CHAIRMAN:  Aħna jidhrilna li ż-żewġ liġijiet prinċipali huma Kapitolu 248 li huwa l-Press Act u Kapitolu 350 li huwa l-Broadcasting Act.  Imbagħad hemm il-Malta Film Commission Act li jista’ jkun relatat.  (Interruzzjoni)  Naraw daqsxejn x’inhuma l-veduti tas-sinjuri ....  

IS-SINJ. JULIA FARRUGIA (Deputat Chairperson tal-Istitut tal-Ġurnalisti):  Kulma kellna, hu xi erbat ijiem ċans.  Jiġifieri jekk insibu anke xi punti li se jitqajmu llum u nerġgħu niddiskutuhom.... 

THE CHAIRMAN:  Mhux problema.

ONOR. JOSÈ HERRERA:  Dan li qegħdin ngħidu hawnhekk, huwa streamed-live fuq l-internet biex tkunu tafu.  

IS-SUR malcolm Naudi (Chairman tal-Istitut tal-Ġurnalisti):  Jekk nista’ nibda nirrispondi.  L-ewwel ħaġa grazzi ħafna talli għoġobkom tikkonsultaw mal-Istitut tal-Ġurnalisti Maltin.  Naħseb li hija xi ħaġa xierqa, fejn jidħlu affarijiet li jikkonċernaw lill-media, li aħna nagħtukom il-feedback u l-punti tagħna.  Kif qalet is-Sinj. Julia Farrugia ftit minuti ilu, aħna ġejna nfurmati ftit tal-ġranet biss ilu fuq din il-laqgħa.  Forsi li nista’ nissuġġerixxi, aħna bħala Istitut, internament inwaqqfu kummissjoni sabiex nistudjaw x’jista’ isir.  U b’dan il-mod imbagħad inkunu nistgħu nirrapurtaw lil dan il-Kumitat, il-findings ta’ din il-kummissjoni.  

Jiena tkellimt ma’ xi nies oħrajn li huma ntiżi fuq il-Liġi tal-Istampa u l-feedback kien li hemm bżonn il-ħin biex wieħed jixtarr u jara l-kambjamenti.  Li nista’ nagħti bħala kumment ġenerali huwa, li hemm ċertu elementi tal-Liġi tal-Istampa li hemm bżonn jiġu aġġornati.  Malta qed taqa’ lura speċjalment fejn jidħlu n-new media u elementi ta’ media, li ovvjament meta saru dawn il-liġijiet, dawn il-media qatt ma eżistew.  U tajjeb li naraw forsi kif jista’ jiġi ssalvagwardjat iktar id-dritt tal-ġurnalist li jkollu l-libertà taħt ċertu qafas u parametri li jkun hemm bżonn.  Dawn naħseb huma punti importanti li l-kummissjoni trid tara.  

THE CHAIRMAN: Jiena nifhem il-bżonn li forsi tidħlu f’iktar dettall, imma anke jekk f’dan l-istadju tistgħu forsi tagħtuna ftit eżempji, anke b’mod superfiċjali, ta’ fejn taħseb li huma l-oqsma li wieħed jidderiġi.

IS-SUR MARIO SCHIAVONE:  Jien issa ilni mhux ħażin fil-ġurnaliżmu.  L-ewwelnett ma nafx jekk il-ġurnaliżmu jistax jitqies bħala professjoni jew le.  U jekk irridux li tkun meqjusa bħala professjoni.  Anke jien għandi d-dubji tiegħi.  

Imma nħoss li dan huwa qasam li mhux regolat. Jiġifieri x’jagħmlek ġurnalist?  U jekk bħala ġurnalist, inti tiżbalja?  Per eżempju t-tobba u l-avukati...

THE CHAIRMAN: Għandhom il-warrant. 

IS-SUR MARIO SCHIAVONE:  Ma nafx jekk għandux ikun hemm warrant.  Jekk tistaqsi lili, żgur ngħidlek li l-warrant m’għandux joħroġ mill-Awtorità għax inkella tista’ tagħlaqli ħalqi.  Jekk se niddeċiedu li bħala professjoni jkollha warrant irid ikun hemm korp li jkollu l-backing tal-liġi, u minn hemm tinħareġ il-warrant.  Naħseb dak huwa punt li nħossu n-nuqqas tiegħu.  

It-tieni punt.  Aħna bħala Istitut għandna l-Kummissjoni tal-Etika imma m’għandhiex is-saħħa ta’ liġi.  Jien nemmen li l-etika hija xi ħaġa li tirregola lilek innifsek fiha.  Però jekk il-Kummissjoni tal-Etika tieħu deċiżjoni meta jittieħed każ quddiemha, hemm mezz kif dik id-deċiżjoni tkun esegwita?  M’hawn xejn x’jagħti s-saħħa lill-Kummissjoni biex id-deċiżjoni tagħha tkun esegwita.  U naħseb li dik hija toqba oħra li rridu nħarsu lejha.

Ħaġ’oħra.  Min hu ġurnalist?  Min ikollu l-press card, li tinħareġ mid-Dipartiment tal-Informazzjoni?  Issa d-Dipartiment tal-Informazzjoni joħroġ press cards għal mijiet ta’ persuni.  Issa f’Malta m’hawnx mijiet ta’ persuni li jaqilgħu l-għajxien tagħhom mill-ġurnaliżmu!  

Jien naf min jikteb fil-magazine tal-Kunsill Lokali u għandu press card.  Dan għandu jkollu press card?  Din hija mistoqsija oħra li rridu nindirizzaw (Interuzzjoni)... Dawn huma tliet punti li, almenu jien, għandi impressjoni qawwija ħafna fuqhom.  

Pereżempju f’pajjiżna sal-lum għad m’għandniex kors fil-ġurnaliżmu.  Hemm kors li ma jagħtikx degree jew diploma fil-ġurnaliżmu, imma jagħtik B.Comm, Bachelor in Communications.  Jiġifieri jagħmlek PRO, u mhux ġurnalist.  

Fuq dan, aħna bħala Istitut, ħdimna u tkellimna ma’ kollegi tagħna fir-Renju Unit fejn jeżistu korsijiet fil-ġurnaliżmu u fassalna kors għall-ħteġijiet ta’ Malta.  L-MCAST lesti li dan il-kors joffruh mis-sena akkademika li jmiss, imma għalissa f’livell ta’ diploma u mhux f’livell ta’ degree.  Hemm sistema li tagħmel sena oħra fil-kors u tkompli għal degree.  Però dan l-aħħar kien hawn żvilupp fl-Università illi s-Centre for Communication Studies jidher illi se jsir fakultà – forsi l-avukat jista’ jikkonferma dan – u hemmhekk probabilment ikun jista’ jiġi offrut kors fil-ġurnaliżmu proprju, mhux B.Comm.

ONOR. JOSÈ HERRERA:  Xtaqt nisma’ l-opinjoni tas-Sinj. Julia Farrugia dwar x’taħseb għandniex inqisu bħala ġurnalist, kulmin jikteb fil-gazzetti jew fuq il-media elettronika.  Kif ukoll tridx li l-liġi tiddefinixxi x’inhu ġurnaliżmu?  U allura ġurnalist għandu jingħata protezzjoni mil-liġi u affarijiet oħrajn meta ma jaqgħux taħt ġurnaliżmu?  X’taħseb fuq dan?

THE CHAIRMAN:  Naqbel ma’ dak li qed tgħid.  Għax bażikament is-Sur Mario Schiavone tkellem fuq definizzjoni.  Jiġifieri mar-radd tas-salib qed nitkellmu.

Is-Sinj. JULIA FARRUGIA:  Jiena se nagħmillek mistoqsija oħra.  Jekk ikun hemm kwestjoni medika jew fil-kamp tad-dentistrija, jiena ma nistax one fine day immur u ngħid li mil-lum ġibt il-liċenzja ta’ dentist.  Sfortunatament ġara episodju f’pajjiżna fejn kellna numru ta’ ġurnalisti li ġustament staqsew u lmentaw dwarha.  Kellna każ fejn dentist ippreżenta ruħu bħala ġurnalist, u ġurnata biss qabel inħarġitlu l-press card.  Qed nirreferi għal-Onor Jeffrey Pullicino Orlando.  Mingħajr ma nidħol fil-mertu tal-każ, dak l-episodju ċajpar il-mod kif jinħarġu l-press cards.  

Issa min hu ġurnalist?  Xi ħadd li jikteb jew li hu editur ta’ fuljett tal-parroċċa?  Dan mhux ukoll mezz ta’ komunikazzjoni?  Dan huwa tip ta’ eżerċizzju li ma jistax isir f’sekonda f’ġurnata, imma għandna npoġġu bilqiegħda, inħabbtu l-ideat u niddefinixxu, iva, min hu ġurnalist.

THE CHAIRMAN:  Jiġifieri qed naqblu Sinj. Julia Farrugia, li hemm dan il-bżonn. Apparti dan l-episodju, imma nitkellmu b’mod ġenerali.

IS-SINJ. JULIA FARRUGIA:  Tajt eżempju konkret.  U fil-fatt dak l-inċident partikolari xprunana biex aħna nressqu l-ilmenti tagħna mal-gvern u kien hemm anke diskussjoni mas-Sur Martin Buġelli, dak iż-żmien Direttur Ġenerali tad-Dipartiment tal-Informazzjoni.  S’issa waqfet hemmhekk, jiġifieri ma kienx hemm follow-up u nixtieq li din tkun it-tappa li tressaqna biex b’mod konkret infassluha.  

Kif jinħarġu l-press cards?  Fi żmien l-elezzjoni jiena nkun fis-Sala tal-Għadd tal-Voti u nara jew xi ħadd mill-GRTU, jew uffiċjal ta’ union jew uffiċjal ta’ partit bi press card.  Kif tista’ tirrapreżenta lill-ġurnalist, meta sal-ġurnata ta’ qabel qiegħed ixxidd irwol differenti?  
Idealment dan l-eżerċizzju jsir issa, u mhux meta jkun hemm l-elezzjonijiet tal-Kunsilli Lokali kull ħames jew tliet snin, dejjem inħabbtu wiċċna mal-istess ħaġa.  

X’jagħmlek tkun ġurnalist differenti, li tikteb fuq blog jew magazine, jew tikteb f’gazzetta, jew fuq it-televiżjoni jew fuq ir-radju?  Naħseb meta ġurnalist jagħmel żball u jikteb jew jgħid xi ħaġa ħażina fuq it-televiżjoni, fuq servizz jew inkella artiklu fuq gazzetta – għaliex le – għandu jgħaddi through the proper channels u iva, jiġi kkastigat jekk jinstab ħati.  

Imma allura l-istess kejl għalfejn ma tapplikax għan-new media?  Fejn se naqtgħu l-linja?  Naħseb anke għalina stess, bħala ġurnalisti, il-kelma “ġurnalisti” the pride, dik hija l-linja tagħna, m’għandniex għalxiex nibżgħu li ċerti oqsma jiġu regolati bl-istess mod li huma regolati oħrajn.  

IS-SUR JOE VELLA (Segretarju):  Mr Chairman, fil-Laqgħa Ġenerali li kellna ġimgħa ilu erġajna qajjimna dan il-każ.  Aħna beħsiebna nerġgħu niltaqgħu mas-Sur Martin Bugelli għax konna wasalna fi ftehim miegħu li jitwaqqaf bord li jkun kompost mid-DOI, mill-ministeru u aħna, però jkun indipendenti mill-gvern u joħroġhom hu l-Press Cards.  Jiġifieri aħna beħsiebna nerġgħu nqajmu dawn id-diskussjonijiet miegħu.  

Rigward il-Press Ethics xtaqt insemmi xi punti oħra.  Kull chairman li kien hemm, inkluż Dr. Aquilina, iċ-chairman preżenti u anke Dr. Mifsud Bonnici, kienu jilmentaw li l-ġurnali kienu jipprintjaw id-deċiżjonijiet li kienu jieħdu, meta jkun jaqblilhom.  Jekk per eżempju deċiżjoni tittieħed kontra l-ġurnal “in-Nazzjon” iġibha “l-Orizzont” u jekk tittieħed kontra “l-Orizzont” iġibha “in-Nazzjon”.  L-għan hu li jekk ikollna appoġġ legali, dak li jkun għallinqas jibda joqgħod attent, għax eventwalment taf tiskreditah.  Għax jekk kull darba jkun hemm deċiżjoni tal-Kummissjoni kontra tiegħek toqgħod iktar attent.  

IS-SUR MARIO SCHIAVONE:  Fuq din il-kwestjoni tal-etika, forsi wieħed jista’ jħares x’jiġri f’pajjiżi barranin.  Fl-Italja għandhom albo dei giornalisti u jekk ġurnalist jiżbalja, jista’ jkollu “radiazione”, u ma jistax jaħdem ta’ ġurnalist għal ċertu perijodu.  Imma d-deċiżjoni mhux il-qrati jeħduha, imma l-Korp tal-Ġurnalisti.  Jiġifieri għandhom is-saħħa bil-liġi li jagħmlu “radiazione” lill-kollegi li jiżbaljaw u jibqgħu għaddejjin.  

IS-SUR CHARLOT ZAHRA (Deputat Segretarju):  Dwar il-kwestjoni tal-Press Cards, il-proposta li għamilna lis-Sur Martin Buġelli kienet li l-bona fide journalists jingħataw il-Press Card simili għas-sistema li hemm ġewwa r-Renju Unit. 

IS-SUR JOE A VELLA:  Jinqasmu f’kategoriji, min ikun full time tinħariġlu press card ħamra perezempju, u kif qal is-Sur Mario Schiavone, jekk tkun jikteb fuq gazzetta tal-Knisja jew ta’ lokalità .... 

ONOR. JOSÈ HERRERA: Meta qed titkellmu fuq Press Card din hi meqjusa bħala l-warrant, kif aħna l-avukati għandna l-warrant?  
IS-SUR MARIO SCHIAVONE:  Hawn Malta l-Press Card tintuża bħala door opener, għax tagħtik aċċess għal attivitajiet tal-gvern.  Pereżempju jekk ikun hemm inċident u turi l-press card, il-pulizija tagħtik ċertu aċċess.   

IS-SUR MARIO SCHIAVONE:  Ma tintużax bħala warrant, imma bħala ċavetta li tidentifikak li int ġurnalist u jkollok ċerti konċessjonijiet.  

THE CHAIRMAN:  Xtaqt niddiskuti l-proposti li ssuġġerixxa s-Sur Mario Schiavone li it’s a whole set-up.  Imma Sur Schiavone qed tissuġġerixxi struttura sħiħa li tiddefinixxi u tirregola li hija daqsxejn estensiva.  Nixtieq nisma’ x’inhuma l-veduti tagħkom ukoll fuq din.

IS-SUR MARIO SCHIAVONE:  Fil-fehma tiegħi llum dan il-qasam għadu orfni.

THE CHAIRMAN:  Il-funzjoni ta’ dan il-kumitat huwa li jikkodifika u li jikkonsolida, imma inti qed tagħmel aċċenn li hemm lakuna mhux ħażin f’dan il-qasam, hux hekk?  

Sinj. JULIA FARRUGIA:  Għalhekk jiena staqsejt jekk hux ta’ darba biss.  Għaliex tant huwa vast u tant aħna b’mod regolari ...   

THE CHAIRMAN: Kollox sew.  X’taħseb fuq din il-proposta Sinj. Farrugia?  X’inhuma l-veduti tagħkom u hemm qbil bħala Istitut tal-Ġurnalisti?

Sinj. JULIA FARRUGIA:  Din iddiskutejniha internament u anke bdew diskussjonijiet u laqgħat mas-Sur Bugelli.

IS-SUR CHARLOT ZAHRA:  Fil-fatt id-diskussjonijiet kienu bdew madwar xi sentejn ilu meta l-Onor. Chris Said kien beda fil-kariga tiegħu l-ewwel darba.  Però s’issa għadna ma mxejnix fuq dawn il-punti.

IS-SUR JOE A VELLA:  Ftit tas-snin ilu, kien hawn 30 ġurnalist, imma illum hawn 300, allura hemm il-ħtieġa li tagħżel u tifred bejn min hu ġurnalist u min jikteb kolonna.  

IS-SINJ. JULIA FARRUGIA:  Forsi qed ninstemgħu li qed nimbuttaw ħafna fuq il-Press Cards.  Imma fir-realtà hawn sitwazzjoni fejn jekk ġurnalist sportiv li nhar ta’ Ħadd imur jirrapporta mill-ground ta’ Ta’ Qali, ġaladarba għandu l-Press Card maħruġa mid-DOI, awtomatikament tagħtih aċċess għall-Counting Hall, Press Conferences oħra, żjarat statali, eċċ.  Dak li qed ngħidu.  Jiġifieri rridu li jkun hemm distinzjoni.  

Inutli jkun hemm xi ħadd li jifhem fil-ballun fil-Counting Hall meta mhux loku li jkun qiegħed hemmhekk.

THE CHAIRMAN:  Qed tissuġġerixxu li apparti jkun hemm il-Press card, li hija ġenerika, jkun hemm cards oħra speċifiċi?  

IS-SUR CHARLES CAMENZULI (Membru tal-Eżekuttiv): Qabel xejn naħseb irridu niddefinixxu wkoll x’se jkun ir-rwol tal-Istitut fit-tfassil tal-liġi.  Jiġifieri se nippreżentaw uffiċjalment l-ideat kollha ġenerali biex imbagħad, bħala liġi, naraw kif jistgħu jiġu żviluppati?  

THE CHAIRMAN:  Nerġa’ ngħid, dan il-kumitat rapporti jista’ jagħmel.

IS-SUR CHARLES CAMENZULI:  Dak dejjem.  Hu importanti li f’dan il-pajjiż issir classification tal-media card.  Ma jistax ikun kulħadd jitpoġġa fl-istess keffa.  

Kif inhi s-sitwazzjoni hawn Malta, jekk persuna bdiet taħdem illum ma’ ġurnal jew ma’ ażjenda, u min-naħa l-oħra hemm editur li ilu 25 sena jaqla’ fuq wiċċu fil-media, dawn għandhom the same weight.  Xi ħadd semma’ l-pubblikazzjonijiet tal-Kunsill Lokali.  Sfortunatament hawn Malta ma ssirx classification dwar mhux biss il-ħruġ, iżda wkoll dwar id-drittijiet fuq il-Press Card.  
U secondly x’se jkun ir-rwol tal-IGM fil-vetting tal-istess cards?  

IS-SUR JOE A VELLA:  Ta’ min isemmi li l-Press Cards li qed nitkellmu fuqhom huma validi biss għall-attivitajiet tal-gvern u mhux privati.  
IS-SUR MALCOLM NAUDI:  Huwa importanti li fil-liġi jiddaħħlu aġġornamenti fuq il-privileġġ kwalifikat.  Din hi nuqqas fil-liġi tagħna u tajjeb li l-Kummissjoni li se titwaqqaf tidħol daqsxejn fid-dettall.  

ONOR. JOSÈ HERRERA:  Ċertu istituzzjonijiet igawdu minn ċertu privileġġi.  Dawn il-privileġġi ma jingħatawx biex jagħtu glorja, imma għall-ġid komuni.  Dak li jgħidu l-Membri Parlamentari fil-Parlament, huwa privileġġjat.  Il-membri tal-ġudikatura huma privileġġjati f’dak li jgħidu waqt is-sentenza.  Fil-fatt kien hemm anke libelli magħmulin kontra ġudikanti u dan il-punt ġie affermat.  

M’hemmx dubju li llum hemm min qed iqis il-media bħala r-raba’ pilastru tal-istat.  Però a contrario senso ikolli ngħid dan.  Il-Membri Parlamentari jew l-Istituzzjoni tal-Parlament qed tiġi kkritikata għax għadha qed tafferma dan il-prinċipju u qed tiġi hekk ikkritikata mill-media.  Jiġifieri aħna qed niġu kkritikati għax għandna dawn il-privileġġi.  

Jiġifieri jekk jiena nikkritika u ngħid li hemm malamministrazzjoni mill-aspett politiku imma mhux mill-aspett legali u allura m’għandhiex biżżejjed provi għall-qorti però għandi biżżejjed provi biex nagħmel persuna political accountable u ngħidha fil-Parlament, ma jistgħux jagħmluli libell.  

Fil-media liberali hemm min jgħid li dawn il-privileġġi huma old fashioned, li huma retro. Jien ma naqbilx.  Hemm min jgħid ukoll li anke l-ġudikanti m’għandux ikollhom il-privileġġi.  U allaħares le, ngħid jien, għax inkella l-ebda mħallef ma jazzarda jagħti sentenza.  Għax jekk jagħti sentenza ħażina u jikkummenta ħażin, jesponi lilu nnifsu għall-proċeduri.  

Jiena ma narahiex xi ħaġa ħażina li l-media jkollha ċertu privileġġi kwalifikati.  Però qabel ma naslu hemm, inħoss illi għandu jkun hemm iktar regolamentazzjoni u iktar bilanċ.  Pereżempju jiena nemmen kompletament li pajjiż għandu jkollok media ħielsa.  Jekk ma jkunx hemm media ħielsa fil-pajjiż, m’għandekx demokrazija.  U nazzarda ngħid li f’dawn l-aħħar 20 sena, il-livell professjonali fil-ġurnaliżmu f’Malta, sploda.  Jiena għandi 48 sena, imma niftakar żmien meta l-ġurnalisti kienu jiġu meqjusa bħala reporters u mhux bħala ġurnalisti.  Għallinqas illum il-media jitkellmu u jiċċelinġjaw lil dak il-persuna u juru element kbir ta’ professjonalità, allura hemm iktar maturità.  Imma trid iżomm il-bilanċ, jekk ikun hemm il-privileġġ, bejn l-interessi taċ-ċittadini komuni, fosthom il-ġurnalisti stess.  Jien ma rridx li jkun hemm persuna li tibni storja fuq xi ħadd fil-gazzetti, tkissirlu kompletament ir-reputazzjoni, tumiljah pubblikament u ma jkunx hemm rimedju.  Għax inkella jekk ma jkunx hemm restraint, jista’ jagħti lok għal abbuż.  Jiġifieri nixtieq nkun naf xi trid tfisser bil-kwistjoni ta’ qualified?

THE CHAIRMAN:  Jekk tippermettuli, nixtieq nitratta punt li qal is-Sur Mario Schiavone.  Jidher li m’hemmx qbil ġenerali u lanqas definizzjoni u struttura li tirregola.  Din ovvjament taffettwa lill-ġurnalist kemm b’mod dirett, kemm kif il-ġurnalist iħares lejh innifsu, kif ukoll kif il-pubbliku in ġenerali iħares lejn il-ġurnalist.  Issa jekk tħares lejha minn naħa l-oħra, x’inhu l-effett fuq l-informazzjoni nnifisha u fuq il-pubbliku in ġenerali?  Mhux kif tolqot in-nuqqas ta’ regolamentazzjoni lill-ġurnalist, imma kif tolqot lill-informazzjoni fiha nnifisha.  Għax fl-aħħar mill-aħħar waħda mill-funzjonijiet tal-ġurnalist hija dik li jirrapporta u jagħti l-opinjoni tiegħu wkoll.  X’inhi l-konsegwenza ta’ dan in-nuqqas ta’ regolamentazzjoni, mhux biss fuq il-ġurnalist, imma fuq l-informazzjoni u l-komunikazzjoni fiha nnifisha, kif ukoll fuq il-pubbliku in ġenerali.  Kif qal l-Onor. Herrera, meta ngħid pubbliku qed ninkludi lil kulħadd, inkluż lill-ġurnalisti nnifishom.  

Sur malcolm naudi:   Aħna nemmnu li din hija kwestjoni ta’ checks and balances, u trid tkun fair li dak li jgħid ġurnalist fil-media, importanti li jgħidha b’ċertu responsabbiltà.  Aħna tal-Istitut tal-Ġurnalisti Maltin, il-ħin kollu nsostnu li għandu jkun hemm dan id-dritt, imma ma’ dan id-dritt tiġi wkoll ir-responsabbiltà.  Ma tistax tgħid li għandek dritt ta’ privileġġ kwalifikat imma m’għandekx responsabbiltà u tgħid li trid.  Dik żgur mhijiex xi ħaġa li qed insostnu, imma li qegħdin ngħidu huwa, li biex wieħed ikollu dak it-tip ta’ dritt, irid ikun responsabbli f’dak li jgħid u f’dak li jagħmel.

Is-Sur Joe A Vella:  Meta kienet daħlet il-qualified privilege konna dħalna f’diskussjoni ma’ Dr. Fenech Adami għar-raġuni li pereżempju bħala ġurnalisti konna nirrapportaw lil Dr. Fenech Adami jew lil Dr. Mifsud Bonnici, li qal xi ħaġa kontra persuna.  Aħna konna nippubblikawha verbatim imma jekk isir libell, konna neħluh aħna, allavolja tkun qed tikkwota kelma kelma u jkun veru.  Imbagħad kienet daħlet liġi, biex jiġu eżentati.  

Kien hemm każ riċenti meta Dr. Alfred Sant għamel libell lil Dr. Austin Gatt, hu kien rebħu u tilfu l-editur, għax ried jipprova li dak li kiteb huwa veru.  Jiġifieri għalhekk daħal.  Però n-nies ma tantx jafuha sew din.  Ir-raġuni li daħlet kienet għax jekk tirrapporta attività li tkun saret matul il-lejl ma jkollokx ċans tiċċekkja, imma jekk issir filgħodu, l-editur għandu dritt jiċċekkjaha qabel jippubblikaha biex jekk isib li ma kenitx veru ma jippubblikahiex, inkella jeħel ukoll.

THE CHAIRMAN:  Ovvjament huwa fl-interess tal-pubbliku li l-aħbar tasal għand il-qarrej kemm jista’ ikun malajr.

Is-Sur Joe A vella:  Imma dak kien każ li sar mal-lejl u ma tantx ikun hemm ċans.
IS-SINJ. JULIA FARRUGIA:  Bin-new media, il-portals etc. id-dinamika qed tinbidel b’mod mgħaġġel ħafna. 
THE CHAIRMAN:  Il-ħinijiet u ż-żmenijiet li kienu japplikaw sa ftit snin ilu .....

IS-SINJ. JULIA FARRUGIA:  Id-deadlines huma differenti.

ONOR. JOSÈ HERRERA:  Xtaqt ngħid xi ħaġa fuq il-kelma “kwalifikat”.  Fil-liġi tal-libelli hemm il-kwestjoni tal-fair comment.  Il-qrati tagħna huma sensittivi għal aktar libertajiet fl-istampa.  Il-ġudizzji u s-sentenzi jevolvu ruħhom maż-żmenijiet.  Il-kwestjoni tal-fair comment wessajniha.  Jekk inti tagħmel kritika fuq xi ħadd li għandu uffiċċju pubbliku għandek aktar latitudni u anke jekk ma tkunx preċiż jew qed tikkummenta mingħajr provi sodi, jekk il-kumment ma jkunx estrem u ma jkunx malinn allura għandek dritt tagħmlu u l-qrati jipproteġuk.  

Aħna li nistgħu nagħmlu hu li nilleġislaw biex forsi nespandu xi ftit il-kunċett tal-fair comment.  Jiġifieri nies f’vesti pubbliċi jridu jkunu esposti għall-kritika u nistgħu nsaħħu l-kwestjoni tal-privileġġi.  Imma mill-banda l-oħra jekk imbagħad bniedem jesaġera, irridu nagħmlu kontrabilanċ.  Mela jien nagħtik id-dritt tal-privileġġ, inwessagħlek id-dritt tal-fair comment imma jekk jien imbagħad nesaġera u nuża l-element malinn allura jiena ma nirrispondix, billi nħallas ftit mijiet ta’ ewro bħala kumment.  Jiena dispost li nwessagħha din ....

THE CHAIRMAN:  Jiġifieri int qed titkellem fuq l-ammont ta’ danni ....

ONOR. JOSÈ HERRERA:  Jien qed ngħid, inwessa’ l-privileġġi lill-ġurnalisti, inwessa’ mill-punto di vista ta’ x’inhu fair comment speċjalment meta nitkellmu fuq nies pubbliċi, però imbagħad irridu nikkontrobilanċjawha din, għal min jesaġera billi nagħmlu d-danni aktar realistiċi.  

Jiena żgur nemmen – u kemm-il darba pproponejtha fil-Parlament – illi dawn il-kawżi ta’ libelli huma ta’ portata importanti, u tradizzjonalment dejjem kienu jinstemgħu quddiem il-qrati superjuri biex jiġu riveduti minn tlett imħallfin fl-appell, biex joħolqu ġurisprudenza tajba.  U ma naqbel xejn li jiġu trattati sommarjament quddiem il-qrati inferjuri.  Jiena kont issuġġerejt li d-danni jitilgħu mqar b’lira biex jiġu over five thousand pounds u jmorru quddiem l-Imħallfin.  Peró jekk se nwessgħuha, se nżiedu l-privileġġi taħt il-kwestjoni tal-fair comment, allura min jesaġera u jkun malinn, għandu jirrispondi aktar sostanzjalment.

IS-SINJ. JULIA FARRUGIA:  Meta ngħidu “jesaġera” qed ngħidu incitement of hatred? Għandna naraw jekk is-sistema għandix tibqa’ kif inhi bħalissa, u li l-libelli kollha jmorru quddiem persuna waħda.  Kemm hija fair dik is-sistema?  Għax ikollok partijiet tal-media li regolarment .....

THE CHAIRMAN:  Xtaqt inżid ma’ dak li qal l-Onor. Herrera dwar l-issue tal-libell kriminali.  Jidher li hemm xi moviment biex il-libell kriminali jitneħħa from the statute book.  Jidher li madwar l-Ewropa dan tneħħa u nixtieq il-veduti tagħkom.  

Fil-kuntest ta’ dak li qal l-Onor. Herrera, il-libertà tal-espressjoni kemm tal-ġurnalist kif ukoll taċ-ċittadin hija sagra għax mingħajrha lanqas biss jista’ jkollok demokrazija..  Jiġifieri ċittadin ukoll għandu d-dritt li jgħid tiegħu, speċjalment fejn jinkiteb fuqu.  Ċittadin għandu jkollu d-dritt ta’ risposta wkoll.  U naqbel ukoll li l-ammont ta’ libelli fil-ġurnata tal-lum huma...  Ladarba dak il-punt ġie sollevat u inti qed tgħid li iva, ir-reputazzjoni ta’ din il-persuna ġiet leża ....

ONOR. JOSÈ HERRERA:  Tesaġera, meta jkun hemm il-malinn.

THE CHAIRMAN:  Hekk hu fejn hemm dawk l-affarijiet.  Qed ngħid tagħmilli malafama, ikun hemm każ ta’ libell imma mbagħad qed nagħtik Lm5,000 bħal kumpens.  Il-punt li qajjem l-Onor. Herrera is food for thought u tajjeb li wieħed jiddiskutih ukoll.  Imma fil-kuntest ta’ li qed ngħidu li l-ġurnalist ikollu status forsi anke ogħla .....

ONOR. JOSÈ HERRERA:  Il-ġurnalist ikollu iktar status, iktar spazju u iktar libertà għal dak li jgħid.  Allura jekk inti se żżidlu l-libertà u se twessagħlu d-dritt li jagħmel fair comments, trid iżżidlu l-accountability tiegħu wkoll għax kulħadd huwa accountable fid-dinja.

Is-Sur Joe A Vella:  Jeżisti r-right of reply.  
DR JOE MIFSUD:  Mr Chairman, jiena qiegħed hawnhekk bħala wieħed mill-advisors tal-Institute of Journalists.  Jiena fil-ġurnaliżmu għandi esperjenza mhux ħażin u naħseb lill-qorti iċċalinġjajtha fejn jidħlu affarijiet ta’ Liġi tal-Istampa u tul medda ta’ żmien għamilt il-liġi jien stess b’deċiżjonijiet li ttieħdu fil-qorti.  

Bqajt insegwi, anke b’kuntatti barra minn Malta, u naħseb li l-uniku persuna li għandi l-Gatley up-to-date.  Però qegħdin inħalltu u m’għandniex ideat ċari anke fejn tidħol il-kwestjoni tal-privileġġ tal-ġurnaliżmu.

THE CHAIRMAN:  Aħna għalhekk stedinnikom biex tilluminawna.  

DR JOE MIFSUD:  L-ewwelnett jien nagħmel distinzjoni ċara bejn l-istatus tal-ġurnalist u l-Liġi tal-Istampa.  Rigward l-issues li qamu dwar istatus tal-ġurnalist kollha huma validi, u kollha huma kwestjonijiet amministrattivi li jridu jkunu ndirizzati.  Għax li jitjieb l-istatus tal-ġurnalist hija kwestjoni differenti u ilna nargumentawha, imma mhux li tkun fil-Press Act.   
THE CHAIRMAN:  Ippermettili Dr Mifsud.  Jien fl-introduzzjoni proprju bdejt billi għidt x’inhuma l-funzjoni ta’ dan il-kumitat. Meta taqbad żewġ liġijiet u tagħmilhom flimkien, iktar tinduna x’jonqos, x’hemm nieqes, x’hemm kuntrastanti u allura mhux l-issue ta’ f’liema liġi se jidħlu.  Aħna qed ngħidu, għandna nikkonsolidaw dak li għandu x’jaqsam ma’ xandir u stampa,?  Dik l-ewwel mistoqsija.  Ladarba nikkonsolidawhom se nirrealizzaw b’mod iktar evidenti x’jonqos, x’hemm nieqes u x’irridu nbiddlu.  Allura l-issue mhux f’liema liġi se tidħol, imma jekk hemm xi nuqqasijiet li nistgħu nindirizzaw jew xi riformi li forsi wieħed jissuġġerixxi, b’mod l-aktar ampju.

ONOR. JOSÈ HERRERA:  Ippermettuli ngħid kelma waħda biss.  Aħna m’aħniex nikkodifikaw il-Press Act.

DR JOE MIFSUD:  Qed nemendaw il-Press Act.

ONOR. JOSÈ HERRERA:  Li ser issir hu li se jkun hemm chapter li jikkonċerna liġijiet tal-istampa in ġenerali, u l-Press Act tkun parti minnu. 

DR JOE MIFSUD:  Imma bħalissa hemm Press Act.

THE CHAIRMAN:  U hemm il-Broadcasting Act ukoll.

ONOR. JOSÈ HERRERA:  Li se nagħmlu hu, se jkollna kodiċi li fih se jkun hemm il-Press Act u liġijiet oħra relatati mal-ġurnaliżmu.  

DR JOE MIFSUD:  Qed nifhmek.  Però l-ewwel għodda li hemm bżonn, hi li tkun emendata l-Press Act.

THE CHAIRMAN:  Il-Broadcasting Act u l-Press Act jistgħu jiġu amalgamati f’liġi waħda bħala press laws?

DR JOE MIFSUD:  Jekk tarahom, iż-żewġ Atti huma differenti.  Veru, hemm overlapping ta’ ċertu affarijiet.

PROFESSUR KEVIN AQUILINA:  L-idea hi li jkun hemm kodifikazzjoni tal-liġijiet kollha li għandhom x’jaqsmu mal-media, irrispettivament jekk humiex press, jekk humiex new media, jekk humiex xandir, blogs eċċ.  Huma x’inhuma.  Jiġifieri kollox jiġi kodifikat f’kodiċi wieħed.  Ladarba tikkodifika, imbagħad tista’ tilqa għal kollox, għall-Press Card, tista’ tagħmel li l-Istitut tal-Ġurnalisti joħroġ il-warrant hu lill-ġurnalisti, u l-mod kif tiddefenixxi ġurnalist.  Pereżempju, ġurnalist huwa reporter?  Ġurnalist huwa persuna li jinvestiga? U tibqa’ sejjer.  Jista’ jkollok diversi kategoriji ta’ ġurnalisti u tista’ tiddistingwi ġurnalist minn opinjonist, eċċ.  Jiġifieri jistgħu jidħlu kollha f’kodiċi wieħed.  Imbagħad il-kodiċi jkun maqsum f’diversi taqsimiet, ikollok taqsima li tirregola l-awto-regolamentazzjoni tal-ġurnalist mill-Istitut li, kif qal is-Sur Schiavone ftit ilu, jekk dan għamel xi ħaġa tneħħih mill-albo, ikollok taqsima oħra li tirregola reati li huma komuni għal kull tip ta’ medium, pereżempju incitement u racial hatred.  Jekk tagħmlux fuq il-gazzetta, fuq ix-xandir, fuq new media, whatever, dak huwa reat li huwa komuni għal kulħadd.  Mela jista’ jkollok ċertu reati li jkunu komuni, li qegħdin fil-Kodiċi Kriminali u mhux fil-Press Act.  

Kif qed tgħid tajjeb inti, hemm ukoll duplikazzjoni bejn ir-reati fil-Press Act u reati fil-Kodiċi Kriminali.  Pereżempju jekk inti tinsulta lill-President jew lill-bandiera jew il-Parlament, eċċ., issib section fil-Kodiċi Kriminali u ssib section fil-Press Act, jiġifieri hemm duplikazzjoni.  

Dan l-eżerċizzju jista’ jgħin biex jirrazjonalizza dawn id-duplikazzjonijiet, kif kien semma’ ċ-chairman l-ewwel.  Ladarba tagħmel dan l-eżerċizzju, tara kollox.  U jista’ jkollok numru ta’ taqsimiet illi jirregolaw ċerti aspetti li jistgħu jkunu speċifiċi għal ċertu media partikolari.  Pereżempju fil-Broadcasting Act stess, hemm section illi tirregola n-new media.  U jista’ jkollok dak it-tip ta’ format.  

dr JOE MIFSUD:  Fhimtek.  Dan li qed tgħidu huwa proġett ambizzjuz ħafna,.  

THE CHAIRMAN:  Qed nagħmluh ukoll fil-Kodiċi Amministrattiv.

DR JOE MIFSUD:  Imma ċertu emendi hemm bżonn jidħlu immedjatament.  Pereżempju l-artikolu 12A li huwa l-Qualified Privilege.

THE CHAIRMAN:  Il-funzjoni ta’ dan il-kumitat huwa prinċipalment consolidation u codification.  Jiġifieri l-proċess li qed isemmi l-Profs. Aquilina, iġib il-Media Laws flimkien, imbagħad timla’ u temenda.  L-ispirtu ta’ dan il-kumitat huwa li kemm jista’ jkun, liġijiet tal-istess natura ġġibhom flimkien.  

Pereżempju dwar il-kunċett ta’ kodiċi għall-media, x’inhi r-reazzjon tiegħek?

DR JOE MIFSUD:  L-ewwelnett nirringrazzjaw lil Alla li teżisti l-Konvenzjoni Ewropea tad-Drittijiet tal-Bniedem.  Għaliex aħna f’Malta, minn hemm bdejna nilliberalizzaw il-Liġi tal-Istampa.  
THE CHAIRMAN:  Peró bħala kunċett ta’ kodiċi dwar il-media, x’inhi r-reazzjoni tiegħek?

DR JOE MIFSUD:  Dawk huma affarijiet li jien narahom li huma amministrattivi, bħal Press Card u affarijiet bħal dawn.  Li lanqas hemm għalfejn ikun hemm dawn l-affarijiet, għax messhom ilhom li ġew indirizzati.  Din taf kemm ilna nitkellmu fuqha?  Il-qorti għalfejn imur ġurnalist?  

THE CHAIRMAN:  Imma dawn l-affarijiet kollha, taħseb li għandhom ikunu fil-kwadru ta’ dan il-media law?  Għax dik hi l-ewwel domanda li aħna nixtiequ nistaqsu.

DR JOE MIFSUD:  L-ewwel problema li nara hi ġurnalist jkun protett bil-liġi?  

THE CHAIRMAN:  M’intix tweġibni, u nixtieq ir-reazzjoni tiegħek duq dan il-kunċett.
DR JOE MIFSUD:  Mr Chairman, jien m’iniex qiegħed hawnhekk biex ngħid dak li tieħu pjaċir tisma’ inti.  Imma jien, li naħdem f’dan is-settur, ngħidlek id-diffikultajiet li għandu l-ġurnalist.  U hawnhekk, ġurnalisti hawn, mhux biex nipproteġu .....  

Il-qualified privilege, artiklu 12A, anke kif jinterpretawha l-qorti, li jekk tagħti intervista lill-ġurnalist, dik lanqas hija kważi qualified privilege.  Għaliex?  Għaliex irid ikun speech f’public event importanti.  

THE CHAIRMAN:  Niġu għalihom dawk, u importanti li nidħlu fid-dettall.  
Però nixtieq nistaqsi fuq il-proposta li għamel il-Prof Aquilina.  Imbagħad nieħu gost li tidħol fid-dettall.  Jiġifieri qed taqbel li jkun utli li namalgawhom?

DR JOE MIFSUD:  Iva mhux problema. Li jkun hemm kollox u fejn m’hemmx, tipprovdi.  Jien li qed ngħid huwa x’hemm.

THE CHAIRMAN:  Pereżempju l-Broadcasting Act u l-Press Act taħseb li għandhom ikunu amalgamati? 

DR JOE MIFSUD:  Li jiġu amalgamati flimkien u jekk ikun hemm xi repetitions jispiċċaw u hekk, tajjeb.  Però ma nħallatx is-sustanza mal-problema.

THE CHAIRMAN:  Anzi nieħdu gost b’ċertu dettall.

DR JOE MIFSUD:  L-aħħar bdil żgħir li kien hemm fil-Press Act kien fl-2000, fl-2006 u fl-2007.  Imma l-aktar bidla importanti li kienet saret kien fl-1996, meta kien hemm il-Protezzjoni tas-Sors.  

IS-SINJ. JULIA FARRUGIA:  Dik kienet rebħa.

DR JOE MIFSUD:  Veru rebħa, imma llum hemm ċertu media li jekk nitkellem u nagħti xi materjal, ismi jixxandar mal-ġurnali għaxar snin wara.  Jiġifieri l-protezzjoni tas-sors m’għadhiex sagra, u dik li rridu niġġieldu. Għax kien hemm ġurnalist, u nsemmi lil Toni Farrugia tal-ġurnal “it-Torċa”, għax ma kixifx is-sors, kważi kien mhedded li jmur il-ħabs.  Dik hija importanti ħafna.

Issa x’qed jiġri?  Il-Qualified Privilege jirreferi għal-artikolu 12A, li għandu jkun emendat biex ikun hemm iktar protezzjoni lill-ġurnalist meta jirrapporta. U l-artikolu 33 dwar il-lista tal-privilege publications, hija tant ristretta li meta tqabbilha ma’ liġijiet ta’ barra minn Malta ....  Pereżempju jekk ġurnalist imur jirrapporta laqgħa tal-Kunsill Lokali, mhuwiex privileged.  Barra minn Malta meta tmur tirrapporta laqgħa tal-gvern lokali, dak huwa privileged, hawn Malta mhuwiex.  Meta targumenta fil-qorti dejjem tista’ tikkwota ġurisprudenza barranija u ġurisprudenza Ingliża, imma trid toqgħod tipprova tiġġieled u targumenta każ każ.  

Jien bħalissa għandi libell u qed nistenna sentenza imma jidher li se jkun hemm ftehim, allura mhux se jkun hemm sentenza.  Hemm libell pendenti fuq statement li klijent tiegħi għamel lill-pulizija u l-istatement spiċċa ppubblikat, imma għamlulu libell.  Jiġifieri l-istatement li tagħti lill-pulizija, lanqas ikun qiegħed privileged minn dak il-lat.  Fil-Qrati Ingliżi hemm sentenza u jien nixtieq indaħħalha billi tkun ġurisprudenza hawnhekk ukoll.  Jiġifieri qegħdin nibnu biċċa biċċa.  

Il-kwestjoni tal-Qorti Ewropea tad-Drittijiet tal-Bniedem qed tevolvi ħafna u qed tkun liberali għall-aħħar fejn jidħlu pereżempju persuni pubbliċi politiċi.  Jiġifieri dik tkun ħafna favur il-ġurnalist. Jiena qed nifhem li għandu jkun hemm il-privileġġ tal-Parlament, u mhux qed ngħid li għandu jkun hemm jew m’għandux, dik mhux issue tagħna jekk intix privileged jew le.  L-issue hi li meta titkellem int u jien nirrapurtak, mhux neħel jien u lilek ma jagħmillek xejn.  Jiġifieri dik hi l-kwestjoni.  

Hekk għadha Onor Herrera.  Jekk tara article 12A, taqraha eżatt.  Jekk pereżempju jien nintervistak, mhix privileged.  Mhux il-Parlament, il-Parlament biss ....  Imma jekk nagħmillek intervista għand Cafe Cordina ma nkunx privileged.  Aħna hawnhekk, l-interess tal-ġurnalisti qed naraw.

ONOR. JOSÈ HERRERA:  Jekk jien nagħmel intervista u nibda nivvinta affarijiet fuq ħaddieħor  ...   Għax jekk tirrappurtah, inti qed tesponi lil dak li jkun ....  Allura jrid ikollok risposta .....  

DR JOE MIFSUD:  Imma mbagħad il-ġurnalista jkollu l-problema li qed jiċċensura.

ONOR. JOSÈ HERRERA:  Ma tistax ma jkollokx regolamentazzjoni għax is-soċjetà in ġenerali u l-individwi in ġenerali li jgħixu fid-dar tagħhom għandhom ukoll jedd ta’ protezzjoni.  

DR JOE MIFSUD:  Naqbel miegħek.  

ONOR. JOSÈ HERRERA:  Ma nistax ngħid li l-ġurnalisti jkollhom protezzjoni u l-bqija tad-dinja m’għandhomx.  Kulħadd għandu r-responsabbiltajiet tiegħu.  
Jiena per eżempju wieħed milli nemmen li anke l-privileġġ parlamentari għandu jiġi modifikat u mnaqqas.  X’jiġifieri, jien fil-Parlament nattakka lil xi ħadd, inġibu skużi żibel, nirvinalu l-ħajja personali tiegħu u ma jistax ifittixni?  Jiena stess personalment jekk inkun malinn, għandi nkun ukoll espost għall-proċeduri minħabba malizja.  Jiġifieri meta titkellmu fuq privileġġi u fuq freedom of speech u freedom of journalism, trid ukoll tipproteġi l-oħrajn. Fis-snin tletin, l-Imħallef Debono kien ta sentenza tajba ħafna fuqha din.  Għax ma jfissirx li għax għandek il-libertà tista’ tgħid dak kollu li trid.  Ma nistax nigdeb fuq in-nies.  Jien m’għandi l-ebda dritt għax ġurnalist, nigdeb fuq in-nies.  U jekk nigdeb b’malizja fuq in-nies, irrid nirrispondi għaliha.

DR JOE MIFSUD:  Però dik għandna, id-defamation.  Aħna mhux fuq dawn qed nitkellmu.  Dawk iva, publish and be damned, aħna qed nitkellmu fejn tidħol lista ta’ qualified privilege u privileged publications.  
Aħna li rridu hu li jekk jien nirraporta x’qed tgħid, inti twieġeb għall-azzjoni, imma lili ħadd ma jfittixni. Meta qed nirraporta, bona fide reporting.  
ONOR. JOSÈ HERRERA: We go so far li ser nirrakkomanda dak li qed tgħid lill-Parlament u niffirma r-rapport li se nagħmlu.  Tinsiex li dan huwa Kumitat Parlamentari, il-lungo mano tal-Parlament.  Ir-rakkomandazzjonijiet ta’ kumitat bħal dan, carries a lot of weight.  

DR JOE MIFSUD:  Aħna għadna m’għamilniex position uffiċjali.

ONOR. JOSÈ HERRERA:  Jiena dispost li niffirma rakkomandazzjoni kif qed tgħid int però il-privileġġ ikun biss għal public figures, deputati bħali, Chief Justice, Ambaxxatur, whoever, imma mhux xi ħadd li jgħid fuq bniedem li mhux public official, hemmhekk le.

IS-SUR MARIO SCHIAVONE:  Dr. Herrera, bir-rispett kollu toħloqx diffikultà.  Min hu public figure?  Ġurnalist public figure?

ONOR. JOSÈ HERRERA: Il-liġi tgħidlek x’inhi public figure.  

THE CHAIRMAN:  Ma tistax tħallat Public Officer ma’ Public figure....

IS-SUR MARIO SCHIAVONE:  Din toħloq diffikultà ....

ONOR. JOSÈ HERRERA:  Agħtuni ċans ħalli ngħidilkom jiena mill-ġurisprudenza.  A public figure is a person who holds public office.  Segretarju Ġenerali tal-GWU huwa figura pubblika.  Segretarju Ġenerali tal-Partit Nazzjonalista huwa figura pubblika.  Franco Debono Membru Parlamentari jissejjaħ public figure.  Editur ta’ gazzetta mhuwiex a public figure because he doesn’t hold a public office.  

Issa let me go back, because I was misinterpreted.  Jekk nagħti intervista lill-figura pubblika u jagħmel ċertu allegazzjonijiet u nirrappurtahom, għandi jkolli l-privileġġ kollu.  Pereżempju jekk tagħmel intervista dwar il-ħin li jagħlqu l-ħwienet, u jkun hemm bniedem li mhux public figure u jagħmel ċertu insinwazzjonijiet, m’għandux ikollu protezzjoni.  Dak li qed ngħid jien.  Qed naqblu.  You have my backing.
IS-SUR JOE A VELLA:  Jiena darba tlift libell.  Kont irrapurtajt li kien hemm qassis li kien jieħu parti attiva fl-attivitajiet tal-Partit Nazzjonalista u l-libell kont tliftu għaliex il-qorti ddeċidiet li l-qassis ma kienx public figure allavolja kien jidher fil-meetings u jitkellem politikament.

IS-SUR MARIO SCHIAVONE:  Mr Chairman inti staqsejt min qed ibati minn dawn in-nuqqasijiet. 

THE CHAIRMAN:  X’impatt għandha l-informazzjoni fuq il-pubbliku in ġenerali.

IS-SUR MARIO SCHIAVONE:  Jiena biex inwieġeb għad-domanda tiegħek, ngħidlek li fil-fehma tiegħi l-iktar wieħed li qed ibati minn dan in-nuqqas huwa l-ġurnalist innifsu, il-ġurnalist is-serju.  Għaliex bis-sitwazzjoni kif inhi llum hemm numru ta’ ċarlatani li jiktbu li jridu u kif iridu fuq in-nies u li qed jingħaddu bħala ġurnalisti u l-ġurnalisti serji li joqogħdu attenti x’jiktbu, qed jieħdu fama ħażina.  L-iktar li qegħdin isofru minn din is-sitwazzjoni, fil-fehma tiegħi, huma l-ġurnalisti bona fide.

THE CHAIRMAN:  Jiena nista’ ngħid li din żgur kienet sessjoni informattiva ħafna.  Jidher li hemm bżonn ta’ iktar approfondiment fuq ħafna issues u li hemm bżonn ta’ proċess, kemm ta’ konsolidazzjoni kif ukoll ta’ proposti għar-riformi.  Jiena nerġa’ nistieden lilek, bħala Chairman tal-Istitut tal-Ġurnalisti kif ukoll lilkom preżenti u iktar ‘l quddiem nistiednu ġurnalisti oħra biex jagħtuna iktar informazzjoni u l-veduti tagħhom ukoll.  Ma nafx kemm għandkom bżonn żmien biex tlestu r-rapport.
DR JOE MIFSUD:  Bħala emendi, għandna gwida anke ta’ liġijiet barranin.  Dwar il-criminal liability, fl-Ingilterra kienu kitbu lil Gordon Brown biex jgħidulu li għandha titneħħa.  Fil-fatt fit-12 ta’ Jannar, 2010, neħħew section 73.  Jiġifieri jien se ngħaddilek ftit argumenti fejn kienu jitkellmu fuqha, però għandek ukoll l-ittra li dak iż-żmien kienet intbagħtet lil Gordon Brown, meta l-liġi nbidlet.  Illum f’Malta ma tmurx ħabs jekk ikollok libell kriminali, mhux jekk tiżra’ l-mibegħda u affarijiet bħal dawn.  

THE CHAIRMAN:  Sur Naudi, x’tissuġġerixxi bħala the way ahead?  Kif tissuġġerixxi li nissuktaw?

IS-SUR MALCOLM NAUDI:  Jekk se nagħmlu kummissjoni għandna bżonn mill-anqas tliet xhur biex tagħmel xogħlha sew.

DR JOE MIFSUD:  Għax sakemm jaċċettaw in-nies...

IS-SUR MALCOLM NAUDI:  Tajjeb.  Naħseb tliet xhur ikun żmien tajjeb biex inkunu nistgħu nfasslu dokument.

THE CHAIRMAN:  Ovvjament niffissaw data għal seduta oħra fuq materji oħra, però imbagħad issir komunikazzjoni u tinformawna bl-andament u l-progress tar-rapport tagħkom fiex ikun.  Naħseb dak l-aħjar mod li nagħmlu.  Nirringrazzjakom tal-preżenza tagħkom.  
Prof. Kevin Aquilina kien hemm xi progress li tista’ tirraportalna dwar ir-Rapport tal-Kodiċi Amministrattivi?  Forsi nkunu nistgħu nikkonsidrawh ukoll fis-seduta li jmiss?

PROFESSUR KEVIN AQUILINA:  Naħseb aħjar, għaliex mhux se nlaħħqu għax irrid ftit ħin.

THE CHAIRMAN:  Naġġornaw għal nhar it-Tnejn fis-6.45 p.m.

Fit-7:50pm il-Kumitat aġġorna.għat-Tnejn 14 ta’ Frar 2011.

